
МАРКАЗИЙ ОСИЁ ХАЛҚЛАРИНИНГ ЭКОЛОГИК МАЪНАВИЙ МЕРОСИ
Кишиларда экологик маънавиятни шакллантириш учун биринчи навбатда халқнинг тарихан таркиб топган экологик — маънавий меросини ўрганиш зарур. Ундан кейин жамият ҳаётидаги ҳозирги ўзгаришларни ҳисобга олган ҳолда атроф муҳитни муҳофаза қилиш ва ресурсларнинг барча турларидан оқилона фойдаланиш қоидасининг қатъий тизимини яратиш керак. Айни пайтда ресурс тушунчаси замирида одам ресурслари, уларнинг интелектуал потенциали ҳамда табиат бойликлари англашилади.

Юқорида қайд қилинганидек, жамият ва табиатнинг ўзаро муносабатида экологик мувозанат сақланишининг асосий тамойиллари инсоннинг табиатга таъсирини энг оз миқдор даражасига келтириш ҳисобланади. Бунда одамлар ўз хўжалик фаолиятларида табиат бойликларидан энг кам миқдорда фойдаланишга интилишлари тушунилади.

Сайёрамиз аҳолисининг ўсиш суръати анча юқори. Аҳоли сониннинг ўсиши билан унинг озиқ-овқатга, кийим кечакка, турар-жойга ва ҳоказоларга ҳам эҳтиёжи ўсмоқда. Шу туфайли халқ эҳтиёжи молларини ишлаб чиқариш ва шунга мос равишда ишлаб чиқариш воситалари (дастгоҳ, машиналар ҳамда бошқа ускуналар) ни ишлаб чиқариш тухтовсиз ўсмоқда. Буларнинг ҳаммаси учун эса маълум миқдорда табиат унсурлари сарфланиши зарур. Бу унсурлар асосан табиат қаъридан олинади. Табиат — туганмас хазина эмас. Кўплаб табиат бойликлари тикланмайди.

Табиат бойликларини қазиб олиш ва ишлатиш масаласига эҳтиёткорона ёндашиш керак. Ҳозир тараққий этган давлатлар ўз табиий бойликлари заҳирасини иложи борича сақлаб қолиш йўлидан бормоқдалар. Чунки, "ётиб еганга тоғ ҳам чидамайди", деб бекорга айтмаганлар. Табиат бойликларини истеъмол қилиш эҳтиёжи ошиб бораётган бир пайтда уларни ер тагидан қазиб олишни камайтириш ёки ҳеч бўлмаганда барқарорлаштириш биринчи қарашда мантиққа зиддек кўринади.

Мазкур муаммони ҳал этиш йўлларидан бири — ресурслар сарфи бўйича қатъий қоидаларни яратиш ва уларни қабул қилишдан иборатдир. Маҳсулотларни ишлаб чиқаришда барча тур унсурлар замонавий технология имкон берадиган даражада энг кам миқдорда сарфланиши керак, бу биринчи ва мажбурий қоида бўлиши шарт. Табиат бойликларини туганмас, деб бўлмайди. Баъзи кишилар орасида мамлакатимизда хом-ашё ошиб ётган бўлса, уни тежашнинг нима кераги бор, деган фикр ҳанўзгача барҳам топмаган. Бундай фикр зарарлидир.

Марказий Осиё халқлари хом ашё сарфлашнинг юқори маданиятига эга бўлганлигини аниқлаш учун ўтмишга бир назар ташлаймиз.

Марказий Осиё ҳудудидаги халқлар, шу жумладан, ўзбек халқи орасида авлоддан-авлодга ўтиб келган бир қоида мавжуд. Бу ҳар қандай шароитда ҳам энг кам миқдорда хом ашё, куч, вақт ҳамда инсон меҳнатидан фойдаланиш борасидаги қатъий қоидадан иборат. Бу меҳнат маҳсулотларига ҳам тегишлидир. Халқ орасида "увол" деган сўз жуда кенг тарқалган эди. Бу эса ҳозирги авлод орасида минг афсуски жуда кам ишлатилади.

Табиат унсурлари бўлмиш сув, тупроқ, ўсимликдан бемақсад фойдаланиш увол ҳисобланарди. Ахлоқсиз ҳаракатлар, яъни одамнинг меъёридан ортиқ еб-ичиши, қаттиқ кулиши ёки ўт-ўланларни пайҳон қилишига йўл қўйилмасди. Увол ҳақидаги қоида одамларнинг бой ёки камбағаллигига қарамасдан ҳамма учун баб-баробар тегишли эди. Увол қилмаслик, ножуя иш бажармаслик, бекорга сарф қилмаслик, тежамкор бўлиш баъзи замондошларимиз ўйлаганларидек, хасислик белгиси эмас. Бу юксак маънавият, шу жумладан экологик маънавият белгисидир. Агар тўла маънода олиб қарайдиган бўлсак ишлаб чиқариш маънавияти, истеъмол маънавияти, турмуш маънавияти, ўзаро муносабат маънавияти ва ҳоказолар билан боғланиб кетади.

Тежамкорлик хислати ёш авлодга болалигидан сингдирилиб борилар ва бу маънавият то умрининг охиригача сақланиб қоларди. Мабодо бирор кимса бу маънавиятдан маҳрум бўла бошлагани сезилиб қолса, жамоатчилик унга ўзини қандай тутиш кераклигини эслатиб қўярди. Жамоатчилик томонидан ўрнатилган ҳаётий қоидаларни кимдир бузадиган бўлса, унга маҳалладошлари ўз вақтида танбеҳ берарди. Ёши катталар кичикларни қилган айблари учун койиб, уялтирибгина қолмасдан, жазолаш ҳуқуқига ҳам эга эди. Бир маҳаллада ёки бир қишлоқда яшовчи одамлар халқ томонидан узоқ даврлар мобайнида ишлаб чиқарилган маънавий мезонларга асосланувчи қоидаларга қатъий амал қилишарди.

Ота-боболаримиз она-ерни ҳурмат қилишган, уни ризқ-рўзимиз манбаи деб билишган. Экин экиладиган ҳар бир қарич ерга муфассал ишлов берилган. ерни унга ўғит қўшмасдан ишлов берган одамларни қаллоб, деб аташган. ердан текинга ҳосил ундиришни гуноҳ деб ҳисоблашган. Ерга бежизга таёқ уриш ҳам гуноҳ ҳисобланган. Буни ернинг тинчлигини бузиш деб билишган. Ишлов берилмаган ерлардан ҳам жуяли фойдаланишган. Бундай ерлар ёввойи ўсимликлар билан қопланган бўлса, яйлов сифатида фойдаланилган. Бироқ яйловларга зўр келтириш ҳам гуноҳ ҳисобланган. Улардан алмашлаб фойдаланилган. Тайёр бўлмаган яйловга чорвани келтириш кечирилмас гуноҳ эди.

Аҳолининг экологик кўникмаларининг элементларидан бири, экологик маънавиятнинг кўрсаткичи — атроф-муҳитни озода асраш, шу жумладан: танини, хонадонини, чорбоғини, жамоат жойларни, табиатни ва ҳоказоларни тоза сақлашдан иборат деб ҳисобланади. Сув тилла баҳосида юрганлигига қарамасдан ўлкамизда қадимдан кунига камида 3-5 марта ювиниш одат тусига кирганди. Қул-оёқ, юз-бўйин, яхшилаб ювиларди. Айни пайтда бир томчи ҳам сувни исроф қилмасликка ҳаракат қилинарди. Ҳафтасига бир марта бошдан-оёқ ювиниш мажбурий ҳисобланарди. Ҳар бир иш бажарилгандан кейин қўл уч марта яхшилаб ювилмаса, қўлга ушланган нарса ҳаром ҳисобланарди. Бу одатга ҳозир ҳам амал қилинади. Бу энг яхши одатларимизни фарзандларимизга ёш болалигидан сингдириб боришимиз керак.

Уй ичи ҳамда ҳовлини ҳар қуни тозалаб, супурилади. Ўн беш йигирма кунда уй ичи қоқиб солинарди, кўрпа-тўшак офтобга ёйиб олинарди. Бироқ бирор сиқим ҳам ахлат бўлмасди. Хас-хашаклар йиғилиб ўчоқда ёқиб юбориларди. Ҳовлини ҳеч замонда ариқ томонга қараб супуришмасди (бугун баъзан уни мутлақо тескарисини кўрамиз). Ҳовли бурчакка қараб супурилар, сўнгра тупланган супринди керак нокеракка ажратиларди. Керакли нарсалар олиб қолинар, кераксиз нарсалар ташлаб юборилар эди. Мева-чеваларнинг пустлоқлари молга берилар, овқат қолиқлари ва суяк итга ташланарди. Агар хўжаликда бундай ҳайвонлар бўлмаса, улар ҳайвони бор қўшнига чиқариларди. Кўпгина оилаларда ҳозир ҳам шу одатга амал қилинади. Бундай одатларни қайта тиклаб, уларни тарғиб қилиш ўз оиласига сингдириш муайян ижтимоий муҳитнинг яхшиланишига олиб келади. У эса инсон тинч, осойишта яшашига кафолат бўлади, саломатлигига ижобий таъсир кўрсатиб, фаровон, бахтли турмуш кечиришга ва умрини ўзайтиришга ёрдам беради.

Юқорида айтиб утилганлар халқимиз маънавий меросининг мингдан бир улушини ташкил қилади. Бу маданий бойликни тубдан қайта ўрганиш, уларни халқимиз онгига сингдириш эзгу иш ҳисобланади.

